
Iesu'n tawelu'r storm
Cofiwch addasu’r iaith i siwtio’ch plant a’ch ardal.
(Mathew 8:23-27; Luc 8: 22-26)
[Mae’n bosib ychwanegu sŵn a symudiadau at y stori wrth i’r plant chwythu fel y gwynt, taro’r llawr â’u traed fel y tonnau’n taro’r cwch a gweiddi “Help” gyda’r disgyblion.]

Dyma hanes am Iesu o lyfr Luc yn y Beibl.

Sleid 1: Teitl - Iesu'n tawelu'r storm
Dŷn ni am glywed hanes Iesu’n tawelu storm.
Sleid 2: Cwch ar Lyn Galilea
Un diwrnod dwedodd Iesu wrth ei ddisgyblion, “Beth am i ni groesi i ochr draw'r llyn?” Aeth Iesu i'r cwch, a'i ddisgyblion ar ei ôl. 
Sleid 3: Y llyn yn stormus
Yn gwbl ddirybudd, cododd storm ofnadwy ar y llyn, nes bod y cwch yn cael ei gladdu gan y tonnau. Dychmygwch sut oedd pawb yn teimlo yng nghanol y tonnau mawr ffyrnig a gwyllt!
Sleid 4: Y tonnau’n curo’r cwch

Roedd y disgyblion yn cael eu taflu o ochr i ochr gan y tonnau. Ydych chi’n gallu gweld y tonnau yn dod i mewn i’r cwch?

Sleid 5: Y disgyblion yn gafael yn dynn
Roedd y disgyblion wedi dychryn! Roedden nhw’n trio eu gorau glas i afael yn dynn yn y cwch rhag ofn iddyn nhw cwympo/ddisgyn allan i’r dŵr gwyllt.
Sleid 6: Iesu’n cysgu

Be oedd Iesu’n wneud? Cysgodd Iesu'n drwm drwy'r cwbl! Anhygoel ynte!

Sleid 7: Y disgyblion yn deffro Iesu
Dyma'r disgyblion yn mynd ato mewn panig a'i ddeffro, “Achub ni  Arglwydd!” medden nhw, “Dŷn ni'n mynd i foddi!” Roedden nhw yn troi at Iesu am help am eu bod yn gwybod ei fod yn ddyn sbesial iawn.

Sleid 8: Iesu’n deffro/dihuno
Doedd Iesu ddim yn poeni o gwbl am y storm! Gofynnodd i’r disgyblion, ”Pam dych chi mor ofnus?” ..... “Ble mae'ch ffydd chi?” Roedd e’n teimlo y dylen nhw fod yn ei adnabod yn ddigon da erbyn hyn i’w drysio fo ym mhob sefylla.
Sleid 9: Iesu’n tawelu’r storm
Cododd Iesu ar ei draed a cheryddu'r (dwrdio/ rhoi stwr) gwynt a'r tonnau....... Be ddigwyddodd nesa tybed?
Sleid 10: Llyn Galilea yn dawel
.....yn sydyn roedd pobman yn hollol dawel. Roedd y gwynt a’r tonnau wedi tawelu. 

Sleid 11: Y disgyblion (ffrindiau Iesu) yn pendroni
Tybed beth oedd ffrindiau Iesu’n feddwl? 

Roedden nhw wedi dychryn ac yn rhyfeddu at beth ddigwyddodd. “Pwy ydy hwn?” medden nhw, “Mae hyd yn oed y gwynt a'r dŵr yn ufuddhau iddo.” 
Roedden nhw’n gwybod bod Iesu’n sbesial ond doedden nhw bron ddim yn credu beth oedden nhw wedi ei weld. Doedden nhw ddim wir yn deall eto mai Mab Duw oedd Iesu a’i fod o’n gallu gwneud pob math o bethau arbennig iawn.

Gweddïwn: Diolch i Ti ein Tad, am Iesu Grist. Diolch ei fod yn sbesial iawn. Diolch ei fod yn gallu gwneud gwyrthiau rhyfeddol fel tawelu’r storm. Helpa ni i ddysgu mwy am Iesu, ac helpa ni i gofio y gallwn ni droi ato a gofyn am help pan mae bywyd yn anodd.  Amen.

